
«АСРЛАР САДОСИ» АНЪАНАВИЙ МАДАНИЯТ ФЕСТИВАЛИ

 



ПРЕСС-РЕЛИЗ
«Асрлар Садоси-2011» - Кўҳна Бухоро миллий анъаналари турфа буёкларда

2010 йил 30 апрель – 1 май кунлари Марказий Осиёнинг меъморчилик, дин, фан, ҳунармандчилик ва савдо-сотиқ маркази ҳисобланган, мамлакатимизнинг энг қадимий шаҳарларидан бири Бухорои Шарифда IV “Асрлар садоси” анъанавий маданият фестивали ўтказилди. Фестиваль халқ анъаналари ва  урф-одатлари, мамлакатимиз амалий санъати, миллий ошхонаси, ноёб оғзаки ва маънавий меросининг барча қирраларини акс эттирувчи мазкур фестиваль Фонд Форум ҳамжа ЮНЕСКОнинг юртимиздаги элчихонаси томонидан ташкил этилмоқда. Икки кун мобайнида фестивалда 20 мингдан ортиқ киши, жумладан, Италия, АҚШ, Хитой, Россия, Франция, Швейцария, Япония, Буюк Британия, Исроил, Испания, Греция, Қозоғистон, Озарбайжон каби давлатлардан меҳмон ва сайёҳлар иштирок этишди. 
Фестивалда жаҳоннинг турли мамлакатларидан махсус келган 100 дан ортиқ хорижий меҳмонлар иштирок этишди. Улар орасида маданият ва санъат арбоблари, олим ва тадқиқотчилар, нуфузли халқаро ОАВ вакиллари ҳамда мамлакатимизда рўйҳатдан ўтган дипломатик корпус ва халқаро ташкилотлар вакиллари бор. Assouline коапнияси асосчиси, «Luxury Сulture» журнали диретори Яффа Ассулин (АҚШ), «Depesha» журнали асосчиси ва бош муҳаррири Стефан Рабимов (АҚШ), Christie’s аукцион уйи вакиллари Лоик Гозер ва Дебора Сулейман (АҚШ), продюсер, машҳур киношунос, кинотанқидчи, 50 дан ортиқ халқаро кинофестиваллар ҳайъати аъзоси Пегги Чао (Хитой), режиссер, сценарист Чжоу Циюе (Хитой), россиялик телебошловчи, журналист, «Культура» телеканалининг «Новости культуры» студияси раҳбари Владислав Флярковский, «GQ» журналининг рус тилидаги талқини бош муҳаррири Николай Усков, «Hello» журналининг рус тилидаги талқини бош муҳаррир ўринбосари Ирина Болтенкова, кинотанқидчи, «Ника» Кинематография санъати миллий академияси аъзоси, Россия киношунослар ва кинотанқидчилар гильдияси Экспертлар кенгаши раиси, Кинематографистлар кенгаши аъзоси Светлана Хохрякова, Франциянинг Туркиядаги элчихонасининг аудиовизуал ҳамкорлик масалалари бўйича атташеси, кинотанқидчи Лучиано Рисполи, «Energy Performance» компанияси вакили Ив Карьер ва Эдуард Бро (Франция), АҚШ Саратон миллий институти кўкрак бези онкология касалликларини аниқлаш ва даволаш департаменти клиник тадқиқотлар бўлими бошлиғи Жо Анн Зужевски, POLY Artist Management Co. Ltd. президенти Юй Ян (Хитой), Халқаро дўстлик алмашинуви кенгаши президенти Кен Мацузава (Япония), Япония Араб хаттотлиги уюшмаси раиси Коичи Хонда, Япония Араб хаттотлиги уюшмаси ижрочи директори Коичи Ямаока, Икуо Хираяма номидаги Ипак йўли музей-жамғармаси делегацияси (муассаса директори Мичико Хираяма бошчилигида), рассом, ҳайкалтарош, заргарлик буюмлари дизайнери Лиза Сотилис (Греция), актриса Ирен Виседо (Испания), қозоғистонлик таниқли киношунос, кинотанқидчи, «Евразия» кинофестивали арт-директори Гулнора Абикеева, «Россия», ТРК «Моя планета», «National Geographic» телеканаллари вакиллари, испаниялик журналистлар, «Tribune des Arts» вакили Флора Абгарян (Швейцария), фотосураткаш Клаудио Маркоцци (Италия) кабилар шулар жумласидандир.
Биринчи кун
30 апрель куни эрта тонгда мамлакатимизнинг тарихий шаҳарларидан бири — Бухорои Шарифда карнай-сурнай садолари остида Асрлар садоси-2011” анъанавий маданият фестивали очиқ деб эълон қилинди. 300 дан ортиқ фольклор жамоалари аъзолари Бухоронинг эски шаҳар қисми кўчаларида куй ва қўшиқлар ижро этиб, иштирокчилар, йўловчилар, сайёҳлар, фестиваль меҳмонларини қарши олишди. “Асрлар садоси-2011” тадбирлари асосан Бухоронинг эски шаҳар қисми — Арк қалъасидан Лаби Ховуз мажмуасигача бўлган майдонда бўлиб ўтди.

Фольклор жамоалари чиқишлари бошланган Арк қалъаси ёнида халқ ўйинлари, кўнгилочар тадбирлар бошланди. Ўз тарихи ва аждодларига ҳурмат-эҳтиром ғояларини илгари сурувчи фестивалнинг ёш иштирокчилари миллий ўйинларда қатнашиши, катталар эса дорбозлар томошасини кўришлари мумкин эди. Биргаликда буларнинг бари ҳақиқий шарқона байрам тусни олди.
Безакли амалий санъат ярмаркаси доирасида мамлакатимиз бўйлаб 100 га яқин кандакор-усталар, тикувчилар, рассомлар, мисгарлар, заргарлар асарлари тақдим этилди. Улар Арк қалъасидан Лаби Ховуз мажмуасигача бўлган майдон ҳунармандчиликнинг энг сара намуналарини кўз-кўз қилишарди. Савдо расталари зарчопонлар, турли миллий либослар, гиламлар, гўзал ёзувлар туширилган буюмлар, бош кийимлар, тақинчоқлар ва миллий матолар билан тўлиб тошган. Айниқса, зардўзлик маҳсулотларига талаб катта бўлиб, бунинг боиси айнан мана шу шаҳарда зардўзлик тараққий этгани, бутун жаҳон эътирофини қозонганидандир. Бухоролик зардўзлар маҳоратига дунё тан берган, бундай маҳсулотлар мамлакатимиз маданий бойлигининг ажралмас қисмидир.
Бухородаги Магоки Атторий масжиди ва Токи Телпакфурушон расталари ўртасидаги 50 квадрат метрлик майдонда археологик қазилма ишлари олиб борилаётган бўлиб, улар айнан “Асрлар садоси 2011” анъанавий маданият фестивалига бағишланган эди. Олимлар бу ерда беш аср мобайнида мавжуд бўлган карвонсарой ҳудудида ноёб топилма — мингйиллик тарихга эга ҳаммом мавжуд бўлганини аниқлашди. 30 апрель куни эрта тонгда қазилма ишларини олиб бораётган маҳаллий бир гуруҳ олимлар “Асрлар садоси 2011” фестивалининг барча иштирокчилари учун янги тарихий объект тақдимоти ва маҳорат дарсларини ўтказишди. Тақдимотда Бухоро олий ўқув юртлари талабалари, ўқитувчилар, экспертлар, журналист ва хорижий меҳмонлар иштирок этишди. Бухоролик олимлар республикамиз Фанлар Академияси қошидаги Археология институти ходимлари билан икки ой мобайнида археологик қазилма ишларини олиб боришди. Қайта тиклаш ишлари чоғида археологлар қадимий эркаклар ҳаммомини қазиб олишди. Бу кутилмаган ҳолат эди. Чунки ушбу хаммом XVI асрдан бошлаб тарихий манбаларда тилга олинган бўлиб, олимлар уни XV аср охирида бутунлай бузиб юборилган деб ҳисоблашарди. 

Шу куни Абдулазизхон Мадрасасида мамлакатимиз бўйлаб 100 га яқин спортчиларни тўплаган миллий кураш беллашувлари бўлиб ўтди. Ушбу қадимий спорт тури бўйича беллашувлар фестивалнинг марказий тадбирларидан бирига айланди. Беллашувлар кураш бўйича бошқа халқаро чемпионатлар сингари Олимпия тизими бўйича ўтказилди, яъни ҳар бир беллашув тўрт дақиқа ёки рақиблардан бири бошқаси курагини ерга теккизгунча давом этди. Беллашувлар ўз якунига етгач, ташкилотчилар томошабинлар учун ўзига хос совға тайёрлаб қўйишгани маълум бўлди: кураш дарғалари, жаҳон ва Осиё чемпионлари ҳам саҳнага чиқиб, ёш авлод учун кўргазмали беллашувлар ўтказишди.
30 апрель куни Нодир Девонбеги хонакода “Асрлар садоси-2011” анъанавий маданият фестивали доирасида бутун дунёга машҳур япониялик хаттот Уста Коичи Хонданинг “Бухорои-Шарифга бағишлов” илк шахсий кўргазмаси очилди. Хонда Бахоуддин Нақшбандий яшаб ўтган маконни тавоф қилиш у учун катта шараф эканини таъкидлаб ўтди. Уста Коичи Хонда Япония араб хаттотлиги уюшмаси раиси, Сайтама префектураси Дайто Бунка (Шарқ Маданияти) Университети профессори, араб хаттотлигининг етук мутахассиси ҳисобланади. Бугунги кунда у жаҳондаги энг етук араб хаттоти сифатида ном қозонган. Қизил ва сариқ фонга туширилган Қуръон калималаридан иборат пирамида шаклида “Оллоҳ Сиймоси” ва бошқа асарлари ўтган йил Буюк Британиядаги Лондон музейининг доимий кўргазмасига қўйилди. Араб тили билан у 40 йил муқаддам шуғуллана бошлаган бўлиб, Қуръонни туширганидан сўнг араб хатоттлиги асосида картиналар яратишга киришади. Кейинчалик у ислом динини қабул қилади. Бухорога ташриф Уста Коичи Хонда учун янги асарлар яратишда илҳом манбаи бўлиб хизмат қилса, ажабмас.
Иккинчи кун 
Фестивалнинг иккинчи кунида Бухорода янада кўпроқ меҳмонлар ва иштирокчилар жам бўлишди. Қўй ва хўроз жангларини кўриш учун Арк қалъсига 2000 дан ортиқ томошабинлар келишди. Миллий таомлар фестивали эса маҳаллий ва хорижий ошхона экспертлари ва меҳмонларни чорлади.
Арк майдонида қўй ва хўроз жанглари авж олди. Кураш сингари ушбу жанглар ҳам ўлкамизда азалдан мавжуд бўлган. Буюк Амир Темур коракўл наслли қўйларни олиб келиб, улар ўртасида жанглар уюштирган. Қадимдан шарқона байрамларда қўй жанглари ўтказилиб, уларнинг ғолибларига хўкиз, тулпор, туялар ҳадя этилган. Ушбу анъана бугунги кунда ҳам ўлкамизнинг турли ҳудудларида сақланиб келинмоқда. 
Кундуз куни “Асрлар садоси” меҳмон ва иштирокчилари Абдулазизхон ва Улуғбек мадрасаси ўртасида очиқ майдонда тамадди қилиб олишлари мумкин эди. Гап шундаки, бу ерда Миллий таомлар фестивали ўтказилиб, унда мамлакатимизнинг энг яхши ошпазлари ўз маҳоратларини намойиш этиш учун бел боғлашди. Бу ерда салатлар, ширинликлар, турли миллий таомлардан бахраманд бўлиш мумкин, қозонларда балаза-нўхот, тандир кабоб, палов каби ўзбек миллий таомлари пишириларди. 
Миллий таомлар фестивали  билан бир қаторда зираворлар кўргазмаси ўтказилди. Ўзбек таомларини зираворларсиз тасаввур этиб бўлмайди. Азалдан савдогарлар Бухородан турли зираворларни олиб кетишган, булар энг қимматбаҳо маҳсулотлар саналарди. 
Асрлар садоси” анъанавий маданият фестивали доирасида Бухорода “Кинофестиваллар – замонавий жаҳон маданияти феномени” мавзусида давра суҳбати бўлиб ўтди. «Гранд Бухара Отель» меҳмонхонасида бўлиб ўтган давра суҳбатида маҳаллий кинематография арбоблари, Пегги Чао (Хитой), Чжоу Циюе (Хитой), Светлана Хохрякова (Россия), Гулнора Абикеева (Қозоғистон), Валерий Николаев (Россия), Ирене Виседо (Испания) сингари актёр, кинотанқидчи, киношунос, продюсер ва режиссерлар иштирок этишди. Давра суҳбатида шу йилнинг сентябрь ойида юртимизда бўлиб ўтадиган Тошкент Халқаро замонавий кинофестивалини ўтказиш масалалари ўртага ташланди. Мунозараларда лойиҳа ташаббускори Гулнора Каримова иштирок этди. Илк маротаба кинофестиваль ўтказилиши ҳақида Art Week Style.uz–2010 санъат ҳафталигига бағишланган матбуот анжуманида эълон қилинган эди. Ўшанда “Мир” телерадиокомпаниясининг россиялик мутахассиси саволига жавобан кинофестивални Фонд Форумнинг янги кенгқамровли лойиҳаси сифатида ўтказиш таклифи киритилган. Давра суҳбати иштирокчилари кинофестиваллар моҳияти, уларнинг маданий аҳамияти ва ривожланиши масалаларини муҳокама қилишди. Жаҳон кинематографиясини ривожлантиришда кинофестиваллар роли масаласига алоҳида эътибор қаратилди. Хусусан, иштирокчилар Фонд Форум томонидан шу йилнинг сентябрь ойида ўтказиладиган Тошкент Халқаро замонавий кинофестивали лойиҳасига алоҳида тўхталдилар. Лойиҳанинг ишчи гуруҳи кинофестиваль концепцияси, умумий қоидалари ҳамда энг яхши фильм, энг яхши режиссёрлик иши, энг яхши актриса, актёр сингари номинациялар ғолибларига топшириладиган фестиваль рамзи бўлган “Олтин Гепард” мукофотини ишлаб чиқиш каби масалалар билан шуғулланди.

“Асрлар садоси-2011” фестивалининг иккинчи кунида Миллий либослар фестивали ҳам бўлиб ўтди. 1 май куни қадимий Кўкалдош мадрасаси ўзбек дизайнерларининг намойишлари учун безатилди. Қадимий бухоролик эркак ва аёллар либослари, шунингдек, замонавий талқиндаги қўҳна либослар намойиш этилди. Мамлакатимиз 19 дизайнерлари 20 та тўплами намойиш этилди.Томошабинлар ўзларини вақт машинасида бир неча аср ортга қайтгандек ҳис қилдилар. Бахши наволари ва доира садолари остида саҳнага илк модель қадам қўйди. Эгнига чеккалари тилларанг нақш билан безатилган кўк бахмал чопон кийган, қадимий аёллар бош кийимига бухороча каштачилик намуналари билан безатилган ҳарир рўмол уланганди. Табиий матолардан тикилган қадимий либослардаги моделларнинг барчаси оддий томошабинлар қаторида таниқли арбоблар, санъаткор ва рассомларни ҳам ҳайратга солди.Хонатлас, адрасдан тикилган замонавий, байрам либослари дефилеси ўзбек анъанавий нақшлари ва матолари бугунги кун мода саноати ва замонавий йўналишлар билан мос тушишини исботлади.
“Асрлар садоси-2011” анъанавий маданият фестивали маърифий-маънавий соҳага ҳам ўз ҳиссасини қўшмоқда. “Асрлар садоси-2011” анъанавий маданият фестивали маърифий-маънавий соҳага ҳам ўз ҳиссасини қўшмоқда. Фонд Форум томонидан нашр этилган “Ўзбекистон обидаларидаги дурдона битиклар” китоби тақдимоти фестивалнинг энг муҳим тадбирларидан бири бўлди. май куни Бухоронинг “Жуйбори Калон” мадрасасида ўтказилган тақдимотда Ўзбекистон Мусулмонлари идораси, диний ўқув муассасалари раҳбарлари ва ўқитувчилари, Бухоро вилояти дин соҳаси вакиллари, мамлакатимиздаги турли мадрасалар талабалари иштирок этди. Тақдимот доирасида Меҳр нури” жамғармаси Жамоатчилик кенгаши раиси Гулнора Каримова диниий билим юртларнинг 50 нафар иқтидорли талабаларига грантлар ҳамда ўнта ислом ўқув муассасаларига ҳолис ёрдам тариқасида моддий техник воситалар тақдим этди.
“Асрлар Садоси-2011” анъанавий маданият фестивали Бухородаги Пой-Калон мажмуаси майдонида ўтказилган йирик гала-концерт билан ўз ниҳоясига етди. Фольклор жамоалари, машҳур эстрада хонандалари бир саҳнада куйлаб, мамлакатимиз анъанавий ва мусиқий маданиятини намойиш этишди. Бухоро марказида ўтказилган фестиваль ўтмиш, бугунги кун ва келажакни мамлакатимиз ва халқимизга хос бўлган маънавий бойлик ва ноёб маданий мерос атрофида бирлаштиришга муваффақ бўлди. Фестивалнинг якуний қисми қадимий шарқона иншоот — Пой Калон мажмуасида ўтказилгани бежиз эмас. Ушбу тарихий обида бағрида авж олган концерт дастури вақт, асрлар ва замонларнинг бир-бирига боғлиқлигини намоён этди. 

Гала-концерт якунида “Асрлар садоси” лойиҳаси муаллифи, Фонд Форум Васийлик кенгаши раиси, профессор Гулнора Каримова фестиваль лауреатларига совғалари топширди. Шунингдек, барча иштирокчиларни лойиҳа ҳамташкилотчиларидан бири – ЮНЕСКОнинг мамлакатимиздаги ваколатхонаси раиси Хорхе Эспинал қутлади.
“Асрлар садоси-2011” анъанавий маданият фестивали ўз ниҳоясига етди. Бу йили жаҳондаги энг қадимий шаҳарлардан бири, Буюк Ипак йўлининг муҳим маркази, меъморчилик дурдоналарига бой Бухорои Шарифда ўтказилди. Кўҳна Бухоро шаҳрига қадим кечмишларни енгиб ўтган асл маданият тимсоли қайтгандек бўлди. Бухоро осмони остида ўтказилган тадбирларнинг барчаси фестиваль меҳмонларининг ёдида анча вақтгача сақланиб қолиши аниқ. “Асрлар садоси” карвони эса кейинги йилга ҳам барча меҳмон ва иштирокчилар учун талай совғалар, кутилмаган тадбирларни тайёрлаб қўйган. “Асрлар садоси-2012” юртимизнинг қадимий гўзал шаҳарларида ўз эшикларини очишини кутиб қоламиз. 
 «Асрлар садоси»: асрий анъаналарнинг замонавий қиёфаси!

